
　　〈臣〉等謹案滄溟集三十巻附録一巻明李攀龍撰攀龍字于鱗厯城人嘉靖甲辰進士官

至河南按察使是集凡詩十四巻文十六巻附録志傳表誄之文一巻明代文章初以舂容典雅為

宗久之漸流為庸熟正徳間李夢陽崛起北地倡為復古之學戒天下無讀唐以後書風氣為之一

變攀龍引其緒而暢闡之殷士儋誌其墓稱文自西漢以下詩自天寳以下若為其毫素汚者輒不

忍為故所作一字一句摹擬古人與太倉王士貞逓相倡和傾動一世舉以為班馬李杜復生于明

至萬厯間公安袁宏道兄弟始以贋古詆之天啓中臨川艾南英排之尤力今觀其集古樂府割剥

字句誠不免剽竊之譏諸體亦亮節較多微情差少襍文多詰屈其詞塗飾其字誠不免如諸家所

譏然攀龍資地本髙記誦亦博其才力富健凌轢一時亦有不可磨滅者汰其膚廓擷其英華固亦

豪傑之士譽者過情毁者亦或太甚也乾隆四十一年十月恭校上

　　總纂官〈臣〉紀昀〈臣〉陸錫熊〈臣〉孫士毅

　　總　校　官　〈臣〉　陸　費　墀

附録

此作品在全世界都属于公有领域，因为作者逝世已经超过100年，且作品于1931年1月1日

之前出版。

